
	Suba puput, katurang ring Bapa Pucung, manggawe pepindan, kadi manusiane muani, kanggon petakut, di pabiane linggah.
	Kocap sampun, kakaput ban engket timbul, laut kajujukang, sig pabianannyane gelis, tuah atut, gobane kadi manusa.
	Sampun puput, raris budal Bapa Pucung, saking pabianannya, Pan Pucung ninggalin wau, I Lutung ne kacarita
	Dauh pitu, I Lutung age lumaku, saking gunung alas, milehan mangalih margi, ngangin-ngauh, ring abian katimun ika.
	Kagiat ipun, mangatonang i petakut, sinengguh manusa, saking doh ipun ngantenin, samar saru, mirib saja mirib boya.
	Mandeg mangu, pajalannyane I Lutung, sabilang atindak i petakut to kalingling, limanipun, tan mari ia ulap-ulap.
	Kedat-kedut, I Lutung mrarian dangu, mangeneh-ngenehang, yening saja janma mati, sinah ipun, magingsir saking irika.
	To petakut, wireh tusing ngelah bayu, majujuk manyengkang, nuli ada angin nyirsir, taying-tayung, liman petakut punika.
	Metu bingung, I Lutung takut kalangkung, sue ipun ngantosang, lingak-linguk tan mamargi, angin nyursur, ngampehang gandaning sekar.
	Manahipun, kadi kawewehin banyu, uriping bawana, I Lutung lega di ati, tan pagantul, manahnyane kakingkingan.
	Ben kasursur, antuk ambun sekar gadung, kadi manggih ratna, saukir kencana manik, anggut-anggut, I Lutung gelis manyagjag.
	Ya manuju, papindane mengket timbul, ne kadi manusa, sawusnya tampek kalingling, saja lamun, petakut tidong manusa.

